
Samspil valds og alþjóðaréttar (18.08.2003)
Dr. Hans Köchler prófessor í heimspeki og deildarforseti heimspekideildar Innsbruck háskóla í Austurríki heldur opinn fyrirlestur þann 19. ágúst n.k. kl. 12.05- 13.15 í Odda 101, sem hann nefnir: "The Dialectic of Power and Law: The United Nations and the "New World Order"". Fyrirlesturinn er haldinn á vegum Lagastofnunar og Stofnunar stjórnsýslufræða og stjórnmála við Háskóla Íslands. Fundarstjóri verður Pétur Leifsson þjóðréttarfræðingur og kennari í alþjóðalögum við lagadeild Háskóla Íslands.
Í fyrirlestrinum mun prófessor Hans Köchler fjalla um þann veikleika, sem að hans mati felst í skipan alþjóðasamstarfsins innan Sameinuðu þjóðanna, þ.e. í þeirri mótsögn að Sameinuðu þjóðirnar eru vettvangur samstarfs fullvalda ríkja á jafnréttisgrundvelli, á sama tíma og fimm ríki sem eiga fastafulltrúa í öryggisráði SÞ. hafa neitunarvald. Hann mun fjalla um áhrif þessa á starf Sameinuðu þjóðanna og spyrja hvort hætta sé á að samtökin hljóti sömu örlög og Þjóðabandalagið. 

Þau forréttindi sem felast í neitunarvaldinu í Öryggisráði SÞ. eru að hans mati hátt verð alþjóðasamfélagsins, fyrir að koma á því yfirþjóðlega valdi sem Öryggisráðið hefur. Lýðræðislegar umbætur innan Sameinuðu þjóðanna hafa reynst ómögulegar að hans mati, vegna þess valdajafnvægis, sem var í lok síðari heimstyrjaldar og setti og setur enn mark sitt á skipulag Sameinuðu þjóðanna.

Stofnskrá Sameinuðu þjóðanna er byggð á málmiðlun milli þjóðaréttar og valds, sem Köchler nefnir "the dialectic of power and law". Sameinuðu þjóðirnar eiga að framfylgja öryggi þjóða, sem er tryggt með ákvæðum sjöunda kafla stofnskrárinnar. Þetta er hins vegar háð þeim takmörkunum sem felast í neitunarvaldi fastaþjóðanna fimm í Öryggisráðinu. Þetta hefur frá stofnun Sameinuðu þjóðanna endurspeglast í ákveðinni tvöfeldni að hans mati, (policy of double standards), sem er enn meira áberandi nú þegar Bandaríkin eru eina stórveldið. Einhliða aðgerðir Bandaríkjanna eins og td. á árunum 2002-03 varðandi beitingu vopnavalds í Írak, hafa sýnt hættuna á að Sameinuðu þjóðirnar séu að missa áhrif sín.

Það er mat Köchlers að þar sem neitunarvaldið í Öryggisráðinu komi í veg fyrir að hægt sé að framfylgja reglum alþjóðalaga gegn einhverju þeirra fimm ríkja sem hafa neitunarvald í Öryggisráðinu, verði að huga að grundvallarbreytingum. Öðruvísi geti Sameinuðu þjóðirnar ekki framfylgt alþjóðarétti og alþjóðasamningum. Gangi það ekki eftir telur hann nauðsynlegt að ræða stofnun nýrra alþjóðlegra samtaka með yfirþjóðlegt vald. Það tókst að koma á Alþjóða glæpadómstólnum þrátt fyrir andstöðu Bandaríkjanna, hið sama gætu þjóðir heims gert varðandi ný samtök í stað Sameinuðu þjóðanna.

Dr. Köchler er eins og áður sagði prófessor í heimspeki. Hann hefur ritað fjölda greina og bóka sem snerta alþjóðamál, sjá nánar http://i-p-o.org/Koechler_online-papers.htm 
Hann er forseti The International Progress Organization (I.P.O.), sem er sjálfseignastofnun, sem ma. veitir Sameinuðu þjóðunum ráðgjöf. 

